
					Gwirwyd y dudalen hon


GRUFFYDD.





Ai'r trawsion trwy ysu, difudd, sy'n dy faeddu,

A thra-mawr orthrymu'n diraenu dy rudd?

Och'neidiau rhy oerion sy' nghiliau fy nghalon,

Fod dwyfron dyn gwirion dan gerydd.






MEURIG.





Fy nyddiau'n anniddan ân' oll o hyn allan,

Gosodwyd Gwenllian[1] mewn graian a gro;

Mae hiraeth fel cleddeu, yn syn dan f' asennau,

Fe lwyda lliw'r aelau lle'r elo.






GRUFFYDD.





Er syrthio'r dywarchen i'r ddu oer ddaearen,

Hi gyfyd fel haulwen, yn llawen o'i llwch;

I'r sawl sy'n troi ato, mae bywyd heb wywo,

Ym mreichiau ei Dad iddo, a dedwyddwch.






MEURIG.





O taer yw naturiaeth, ni thry er athrawiaeth,

Ond wylo gan alaeth, a hiraeth am hon ;

A'r galon dan glwyfau, diles a du loesau,

A dyrr, heb naws geiriau, 'n ysgyrion.






GRUFFYDD.





Mewn henaint, mewn ieuenctyd, mewn nych,

ac mewn iechyd,

Mae'n aml rai'n symud o fywyd i fedd ;

Nid oes na dyfeisio, na golud, na gwilio,

All rwystro neb yno, na bonedd.






MEURIG.





Fy nydd sydd yn nyddu yn fanwl i fyny,

A'r aros sydd yn nesu, i roi'n isel fy mhen;





	↑ Mam y Bardd.

